 ПРЕДЛОГ НА ЗАКОН 
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ФИНАНСИСКИТЕ ДРУШТВА
Член 1
Во Законот за финансиските друштва (“Службен весник на Република Македонија” бр.158/10, 53/11, 112/14, 153/15 и 23/16) членот 2 се менува и гласи:
„(1) Одредбите од овој закон не се однесуваат на банките, филијалите на странски банки и штедилниците основани во Република Северна Македонија, освен одредбите од членовите 19-б, 19-в, 19-г, 19-д и 19-ѓ.

(2) Одредбите од овој закон не се применуваат на фондациите и здруженијата и на трговските друштва кои позајмуваат парични средства на други трговски друштва.

(3) На финансиските друштва се применуваат одредбите од Законот за трговските друштва, доколку со овој закон поинаку не е уредено.
(4) На договорите за кредит и факторинг се применуваат одредбите од Законот за облигациони односи, доколку со овој закон поинаку не е уредено.

(5) На финансиските друштва ќе се применуваат одредбите од Законот за стечај, доколку со овој закон поинаку не е уредено.
(6) На договорите за потрошувачки кредит се применуваат одредбите од Законот за заштита на потрошувачите при договори за потрошувачки кредити, доколку со овој закон поинаку не е  уредено.“.
Член 2

Во членот 3 став (1) точка 2 зборовите „ги купува недостасаните“ се заменуваат со зборовите „купува подобни“, а зборовите „со или без право на регрес“ се бришат.  
По точката 2 се додаваат осум нови точки 3, 4, 5, 6, 7, 8, 9 и 10 кои гласат:
„3. „Подобни побарувања“ се постоечки недостасани и/или идни целосни или делумни краткорочни парични побарувања кои произлегуваат од основниот договор склучен помеѓу доверителот и купувачот за купопродажба на стоки и/или услуги или издадените фактури во случај на обратен факторинг. Достасаните, како и нефункционалните кредити и побарувања кои произлегуваат од договори склучени со потрошувачи не се сметаат за подобни побарувања во смисла на овој закон;
4. „Нефункционални кредити и побарувања“ се кредитите и побарувањата настанати врз основа на финансиските активности од членот 4 од овој закон, кои што по која било основа (главница, камата, други некаматни побарувања) не се наплатени подолго од 90 дена сметано од денот на достасување;
5. „Краткорочни побарувања“ се побарувањa кои доспеваат за плаќање во рок од една година од датумот на продажба на стоките и/или услугите, дефинирани со договорот за купопродажба на стоки и/или услуги или издадените фактури во случај на обратен факторинг;
6. ,,Потрошувач” е физичко лице кое влегува во договорен однос заради остварување на цели кои не се поврзани со вршење на трговска, деловна или професионална дејност;
7. „Страни кои се вклучени во факторингот“  се: доверител, фактор и купувач; 
8.  „Доверител“ е трговско друштво или трговец поединец основан согласно со Законот за трговските друштва, физички и правни лица кои вршат профитна дејност и се регистрирани согласно со закон во Република Северна Македонија, односно соодветните лица основани во странска земја согласно прописите во таа земја, кој на факторот му продава подобно побарување;

9. „Фактор“ е страната која купува подобно побарувањето врз основа на договор за факторинг. Фактор може да биде:

-банка, филијала на странска банка и штедилница основани во Република Северна Македонија;
-финансиско друштво со дозвола за вршење на факторинг во согласност со овој закон или 
- странска банка или друштво кое врши факторинг основани во странска земја согласно прописите во таа земја;
10. „Купувач“ е трговско друштво или трговец поединец основан согласно со Законот за трговските друштва, физички и правни лица кои вршат профитна дејност и се регистрирани согласно со закон во Република Северна Македонија, односно соодветните лица основани во странска земја  согласно прописите во таа земја, кој има долг кон доверителот врз основа на основниот договор за купопродажба на стоки и/или услуги, или издадените фактури во случај на обратен факторинг;”.
Точките 3, 4 и 5 стануваат точки  11, 12 и 13.
По ставот (1) се додава нов став (2) кој гласи:

„(2) Изразите што се употребуваат во овој закон чие значење не е дефинирано во ставот (1) на овој член, имаат значење утврдено со Законот за централен регистар на население, Законот за електронско управување и електронски услуги и Законот за електронски документи, електронска идентификација и доверливи услуги.”.
Член 3

Во членот 5 по ставот (2) се додава нов став (3) кој гласи:

„(3) Трговско друштво кое поседува дозвола или лиценца издадена согласно Законот за игрите на среќа и за забавните игри не смее да биде кредитен посредник на финансиско друштво.”.
Член 4

Во членот 6 ставот (2) се менува и гласи:

„Зборовите „финансиско друштво“ и „факторинг“ или од нив изведени зборови не смеат да се употребуваат во името на трговско друштво или друго правно лице кое нема дозвола за основање и работа издадена согласно овој закон.“.
Член 5

Во членот 7 во ставот (2) бројот „6.000.000“ се менува со бројот „30.000.000“. 

Во ставот (3), по зборовите „во целост” се додаваат зборовите „и не смеe да потекнува од заеми и кредити”.

Член 6

Во членот 8 во став (3) точката 12) се менува и гласи:
„доказ за уплатен надоместок за добивање на дозвола за основање и работа на финансиско друштво во износ од 600.000 денари.”.

Во ставот (4) зборовите „кон барањето ја доставуваат” се заменуваат со зборовите „потребна е”.

Во точката 2) на крајот од реченицата се додаваат зборовите „издадена од Централниот регистар.“.

Во точката 3) зборовите „последната деловна година” се заменуваат со зборовите „последните две години”.

Во ставот (5) во точката 2) зборовите „последната година” се заменуваат со зборовите „последните две години”.
Ставовите (8) и (9) се менуваат и гласат:

„Барањето од ставот (2) од овој член се поднесува непосредно во архивата на Министерството за финансии, по пошта со препорачана достава или во електронска форма со употреба на средство за електронска идентификација преку Националниот портал за електронски услуги.

Документите и информациите од став (3) точка 6) и ставот (4) точки 1), 2), 4), 5) и 6) од овој член, Министерството за финансии по службена должност ги прибавува преку Националната платформа за интероперабилност.”. 

По ставот (9) се додаваат три нови става (10), (11) и (12) кои гласат:

„(10) Доколку подносител на барањето е домашно физичко лице, документот од став (3) точка 5) Министерството за финансии го презема по службена должност од Централниот регистар на население преку Националната платформа за интероперабилност. 

(11) Во случај на технички прекин на функционалноста на Националната платформа за интероперабилност, овластеното службено лице од Министерството за финансии кое ја води постапката за издавање на дозвола за основање и работа на финансиско друштво е должно документите и информациите од став (3) точка 6) и ставот (4) точки 1), 2), 4), 5) и 6) од овој член, по службена должност да ги побара од Централниот регистар во рок од три дена од денот на приемот на барањето.

(12) Овластеното службено лице на Централниот регистар е должно документите и информациите од ставот (3) точка 6) и ставот (4) точки 1), 2), 4), 5) и 6) од овој член да ги достави во форма на електронски документи преку квалификувана електронска препорачана достава на електронската адреса на Министерството за финансии.”.
Член 7

Во членот 9 став (1) точка 5) зборовите „управување со банка, филијала на странска банка или штедилница“ се заменуваат со зборовите „управување во финансиско друштво, давател на финансиски лизинг, банка, филијала на странска банка или штедилница.“.

Член 8

Во членот 10 по ставот (2) се додава нов став (3) кој гласи:
„(3) Известувањето може да се достави и преку квалификувана електронска препорачана достава или во електронска форма на профилот на барателот на Националниот портал за електронски услуги.”.
Ставовите (3) и (4) стануват ставови (4) и (5).

Член 9
Во членот 11 по ставот (2) се додава нов став (3) кој гласи:
„(3) Жалбата од ставот (2) од овој член може да биде поднесена и во електронска форма со употреба на средство за електронска комуникација преку Националниот портал за електронски услуги или преку квалификувана електронска преопорачана достава.”.
Член 10

Во членот 12 по ставот (2) се додава нов став (3) кој гласи:

„(3) Жалбата од ставот (2) од овој член може да биде поднесена и во електронска форма со употреба на средство за електронска комуникација преку Националниот портал за електронски услуги или преку квалификувана електронска преопорачана достава.”.

Ставот (3) станува став (4).
Член 11
Во член 13 став (2) во точката 1) зборот „име“ се заменува со зборот „назив“.

По точката 2) се додава нова точка 3) која гласи:

„3) основна главнина на финансиското друштво; “ .

Точките 3) и 4) стануваат точки 4) и 5).

Член 12
Во членот 15 ставот (5) се менува и гласи:

„По уписот во трговскиот регистар, Централниот регистар  го известува Министерството за финансии за извршениот упис преку Националната платформа за интероперабилност или преку квалификувана електронска препорачана достава на електронската адреса на Министерството за финансии.”.

Член 13
Во членот 16 ставот (2) се менува и гласи:

„По уписот во трговскиот регистар, Централниот регистар  го известува Министерството за финансии за извршениот упис преку Националната платформа за интероперабилност или преку квалификувана електронска препорачана достава на електронската адреса на Министерството за финансии.”.

Член 14
Во членот 17 став (6) по точката 1) се додава нова точка 2) која гласи:

„2) интерни процедури за вршење на финансиските активности што планира да ги врши друштвото;“

Точката 2) станува точка 3).

Во точката 3) која станува точка 4) по зборовите „финансиското друштво” се додаваат зборовите „издадена од Централниот регистар”.
Во ставот (7) зборовите „уплатена административна такса, согласно со Законот за административни такси” се заменуваат со зборовите „уплатен надоместок за добивање на согласност во износ од 150.000 денари.”.
Ставовите (10) и (11) се менуваат и гласат:

„Барањето од ставот (2) од овој член се поднесува непосредно во архивата на Министерството за финансии, по пошта со препорачана достава или во електронска форма со употреба на средство за електронска идентификација преку Националниот портал за електронски услуги.

Документите и информациите од членот 8 став (3) точка 6) и став (4) точки 1), 2), 4), 5) и 6) од овој закон и информацијата од став (6) точка 3) од овој член, Министерството за финансии по службена должност ги прибавува преку Националната платформа за интероперабилност.”.
По ставот 11 се додаваат три нови ставови (12), (13) и (14) кои гласат:

„(12) Доколку подносител на барањето е домашно физичко лице, документот од членот 8 став (3) точка 5) Министерството за финансии го презема по службена должност од Централниот регистар на население преку Националната платформа за интероперабилност. 

(13) Во случај на технички прекин на функционалноста на Националната платформа за интероперабилност, овластеното службено лице од Министерството за финансии кое ја води постапката за издавање на согласност на финансиско друштво е должно документите и информациите од член 8 став (3) точка 6) и ставот (4) точки 1), 2), 4), 5) и 6) од овој закон и информацијата од став (6) точка 3) од овој член, по службена должност да ги побара од Централниот регистар во рок од три дена од денот на приемот на барањето.

(14) Овластеното службено лице на Централниот регистар е должно документите и информациите од член 8 став (3) точка 6) и ставот (4) точки 1), 2), 4), 5) и 6) од овој закон како и информацијата од став (6) точка 3) од овој член да ги достави во форма на електронски документи преку квалификувана електронска преопорачана достава на електронската адреса на Министерството за финансии.”.
Член 15
По членот 17 се додава нов наслов и нов член 17-а кој гласи:

„Доставување на решение

Член 17-а

Решенијата од член 11 став (1), член 12 став (1), член 13 став (1) и член 17 став (8) од овој закон се доставуваат до барателот лично, по пошта со препорачана достава, во електронска форма на профилот на барателот на Националниот портал за електронски услуги или преку квалификувана електронска преопорачана достава.”.
Член 16
По членот 19 се додава два нови дела 9-а и 9-б и шест нови наслови и шест нови  членови 19-а, 19-б, 19-в, 19-г, 19-д и 19-ѓ кои гласат:

„9-а Потрошувачки кредити 

Член 19-а

(1) Финансиското друштво не смее да склучи договор за потрошувачки  кредит, ако со договорот или поврзан договор е утврден надоместок или повеќе надоместоци кои самостојно или во комбинација со било кој друг надоместок надминуваат или може да го надминат износот на кредитот утврден според договорот.

(2) Под поврзан договор од ставот (1) на овој член се подразбира било кој договор за помошни услуги склучен со потрошувачот или согласност дадена од потрошувачот, без разлика дали е услов за одобрување на кредитот.

(3) Финансиско друштво не смее да одобри нов потрошувачки кредит со кој целосно или делумно ќе затвори постоечка кредитна изложеност на потрошувачот од претходно склучен договор, ако новосклучениот договор предвидува плаќања на потрошувачот на еден или повеќе надоместоци кои заедно со надоместоците утврдени во претходно склучениот договор или поврзан договор со него, надминува или може да го надмине износот на кредитот утврден во претходно склучениот договор.

(4) Финансиско друштво не смее да склучи договор за потрошувачки кредит ако договорот предвидува еден или повеќе надоместоци поврзани со неисполнување на договорот на потрошувачот, кои поединечно или комбинирано надминуваат или може да надминат 10% од износот на одобрениот кредит.

(5) Надоместокот од ставот (4) на овој член не ја вклучува законската казнена камата.
9-б. Видови на факторинг и договор за факторинг

Член 19-б
(1) Според своите карактеристики, факторингот може да биде:

       1) домашен и 

      2) меѓународен.

(2) Според преземениот ризик за наплата на побарувањето, факторингот од став (1) на овој член може да биде:

       1) факторинг со право на регрес;

      2) факторинг без право на регрес и

      3) обратен факторинг.
Член 19-в
Домашен и меѓународен факторинг
(1) Домашен факторинг е факторинг каде што подобните побарувања произлегуваат од основниот договор склучен помеѓу доверителот и купувачот за купопродажба на стоки и/или услуги во Република Северна Македонија, склучен помеѓу домашни лица-страни вклучени во факторингот.
(2) Меѓународен факторинг е факторинг каде што подобните побарувања произлегуваат од основниот договор склучен помеѓу доверителот и купувачот за купопродажба на стоки и/или услуги во кој најмалку еден од субјектите е нерезидент во смисла на Законот за девизно работење.
(3) Меѓународниот факторинг се извршува во:
1) еднофакторски систем, каде што во факторингот учествува само еден фактор и
2) двофакторски систем, каде што во факторингот учествува фактор со седиште во Република Северна Македонија и фактор со седиште во странство.

Член 19-г
Факторинг со право на регрес и без право на регрес
(1) Факторинг со право на регрес е факторинг во кој доверителот му гарантира на факторот за обврските на купувачот.

(2) Во случај подобното побарување што е предмет на факторинг со право на регрес да остане ненаплатено, покрај правото на гаранција од ставот (1) на овој член, факторот исто така има право да бара камата, надоместок, административни и други трошоци во согласност со договорот за факторинг, без оглед на ограничувањата на одговорност за наплатливост на отстапеното побарување согласно одредбите од Законот за облигациони односи.

(3) Факторинг без право на регрес е факторинг во кој факторот го сноси вкупниот ризик за наплативоста на побарувањето и доверителот не гарантира за  наплативоста на побарувањето.
Член 19-д 

Обратен факторинг
(1) Обратен факторинг е посебен вид на факторинг во кој факторот и купувачот утврдуваат план за отплата на долговите на купувачот спрема неговите доверители во форма на договор, со кој се уредува плаќањето на долговите што купувачот ги има спрема своите доверители од основниот договор за купопродажба на стоки и услуги или издадени фактури на купувачот од страна на доверителите, каде што факторот: 

1) на барање на доверителите или по налог на купувачот, презема обврска да ги плати долговите на купувачот спрема неговите доверители пред датумот на нивна доспеаност; и    

2) го задржува правото да ги наплати побарувањата од купувачот од основниот договор за купопродажба на стоки и услуги или издадени фактури на купувачот, во рок што е договорен помеѓу купувачот и факторот, како и право да наплати административни трошоци и камата. 

(2) Во случај на обратен факторинг, потребна е согласност на доверителите за плаќање на долговите од страна на факторот, освен ако доверителот не го прифатил тоа плаќање на побарувањето по издадените фактури или по основ на основниот договор за купопродажба на стоки и услуги од страна на факторот без приговор. 

(4) Одредбите од овој закон што се однесуваат на другите видови факторинг ќе се применуваат и на обратниот факторинг. 
Содржина на договорот за факторинг

Член 19-ѓ
(1) Договорот за факторинг особено содржи:

1)податоци за страните (назив, седиште и даночен број на купувачот);

2) видот на факторинг;

3) информации во врска со подобното побарување што е предмет на факторинг;

4) куповната цена на подобното побарување;

5) висина на административни и други трошоци, доколку се предвидени; 

6) висина на каматната стапка и начинот на нејзино пресметување  и
7) потписи на овластени лица на договорните страни.

(2) Договорот за факторинг во случај на обратен факторинг може да содржи и дополнителни елементи кои се утврдени во согласност со член 19-г од овој Закон.

(3) Договорот за факторинг мора да се склучи во писмена форма. Договорот за факторинг ќе се смета за склучен и во случај кога страните ќе го склучат договорот за факторинг во електронски облик во согласност со Законот за електронска трговија и Законот за електронски документи, електронска идентификација и доверливи услуги.

(4) Во случај кога подобните побарувања се обезбедени, договорот за факторинг може да се склучи во форма на нотарски aкт или да се солемнизира од страна на нотар, со цел договорот за факторинг да послужи како правен основ за пренос на запишаното обезбедување во јавните регистри, во согласност со Законот за облигационите односи и Законот за договорен залог.
(5) Со продажба и пренос на подобните побарувања според договорот за факторинг, на факторот се пренесуваат исто така и споредните права, како што се правото на првенствена наплата, хипотека, залог, правата под договорот со гарантот, право на камата, договорна казна итн.

(6) Секоја одредба во основниот договор за купопродажба што е основ на подобните побарувања што пропишува забрана за отстапување или пренос на подобни побарувања по пат на факторинг е без правно дејство за договорот за факторинг.
(7) Договорот за факторинг чиј предмет не е дефиниран согласно овој закон нема да се смета за договор за факторинг во согласно со овој закон.“.
Член 17
По членот 20 се додава нов дел 10-а и нов член 20-а кои гласат:
„10-а Одбори на финансиско друштво

Член 20-а

 (1) Финансиското друштво задолжително формира кредитен одбор и одбор за ризици.
(2) Покрај одборите од став (1) од овој член, финансиското друштво може да формира и други одбори утврдени со договорот за основање на финансиското друштво.
(3) Кредитниот одбор одлучува за пласманите и кредитните задолжувања како и други активности во согласност со договорот за основање и интерните процедури на финансиското друштво.

(4) Кредитниот одбор на финансиското друштво се состои од најмалку два члена.
(5) Одборот за ризици континуирано го следи и оценува степенот на ризичност на финансиското друштво и го утврдува прифатливото ниво на изложеност на ризици со цел минимизирање на загубите од изложеност на финансиското друштво на ризик. 

(6) Покрај активностите од ставот (2) од овој член, одборот за ризици може да врши и други активности во согласност со договорот за основање и интерните процедури на финансиското друштво. 

(7) Одборот за ризици се состои од најмалку три члена.

(8) Членовите на кредитниот одбор и одборот за ризици мора да бидат во работен однос во финансиското друштво со полно работно време.”.
Член 18
Во членот 22 ставот (5) се менува и гласи:

„Постапката, правилата и начинот на вршење на надзорот од ставот (1) на овој член ги припишува Министерот за финансии.

По ставот (6) се додава нов став (7) кој гласи:

„(7) Овластените лица од ставот (6) на овој член имаат право на додаток на плата во износ од 30% од основната плата.“.

Член 19
Во членот 24 по ставот (4) се додава нов став (5) кој гласи:

„(5) Жалбата од ставот (4) од овој член може да биде поднесена и во електронска форма со употреба на средство за електронска комуникација преку Националниот портал за електронски услуги или преку квалификувана електронска преопорачана достава.”.

Ставот (5) станува став (6).

Член 20
Во членот 24-a по ставот (2) се додава нов став (3) кој гласи:

„(3) Жалбата од ставот (2) од овој член може да биде поднесена и во електронска форма со употреба на средство за електронска комуникација преку Националниот портал за електронски услуги или преку квалификувана електронска преопорачана достава.”.
Член 21
По членот 25 се додаваат два нови наслови и два нови члена 25-а и 25-б кои гласат:

„Стечајна постапка

Член 25-а

 (1) Во случај на отворање на стечајна постапка над факторот, стечајниот управник е должен да побара исполнување на  договорот за факторинг.

(2) Во зависност од видот на подобните побарувања и ако е тоа поповолно за стечајната маса, стечајниот управник може да предложи спроведување  на постапка за пренос на договорите за факторинг на друг фактор по пат јавна аукција. Одлука за спроведување на постапка на пренос на договорите за факторинг на друг фактор по пат јавна аукција носи судот врз основа на одобрение на одборот на доверители. 

(3) Одлуката за избор на друг фактор  на кого ќе се изврши преносот на правата од став 2 на овој член го носи Собранието на доверители. 

(4) Во случај на пренос на права од став (2) на овој член, обврските на факторот во стечај ќе ги исполнува факторот на кој му се пренесени правата.

Член 25-б

Стечајна постапка над доверител

Во случај на отворена стечајна постапка на доверителот, побарувањата кои се предмет на договор за факторинг се издвојуваат од другиот имот и веднаш се пренесуваат на факторот.“.
Преодни и завршни одредби

Член 22
(1) Финансиските друштва кои пред влегувањето во сила на овој закон добиле дозвола од Министерството за финансии се должни да се усогласат со одредбите од овој закон во рок од 12 месеци од денот на влегувањето во сила на овој закон. 
 (2) На финансиските друштва кои во рокот од став (1) од овој член нема да се усогласат со одредбите од овој закон, Министерството за финансии со решение им ја одзема дозволата за основање и работа.

(3) На започнатите постапки за склучување на договори за потрошувачки кредити до денот на влегувањето во сила на овој закон, ќе се применуваат одредбите од овој закон. 

(4) Започнатите управни постапки до денот на започнувањето со примена на овој закон ќе завршат според законот по кои започнале.

(5) Подзаконските акти утврдени согласно овој закон ќе се донесат во рок од 30 дена од денот на влегувањето во сила на овој закон.

Член 23
Овој закон влегува во сила осмиот ден од денот на објавувањето во "Службен весник на Република Северна Македонија".
